
Deċiżjoni 5 ‑ Ksur ta’ Privileġġ – Rappurtaġġ f’ġurnali

	
	

	Deċiżjoni tas‑Sedja mogħtija mill‑Ispeaker Lawrence Gonzi

	
	

	Talba
	Magħmula f’Seduta 164 tal‑14 ta’ Lulju 1993 mill‑Onor. Mario Galea rigward artiklu li ġie ppubblikat fl‑ewwel faċċata tal‑Orizzont tal‑14 ta’ Lulju 1993

	
	

	Bażi
	Ordni Permanenti 35
Ruling tat‑12 ta’ Ottubru 1992

	
	

	Mogħtija
	Seduta 165 tad‑19 ta’ Lulju 1993

	
	

	Konklużjoni
	L‑Ispeaker irrefera għal rulings preċedenti li jgħidu li l‑ġurnali huma liberi li jgħaddu kummenti u jagħmlu l‑konkluzjonijiet tagħhom. Barra minn hekk, talba għal ksur ta’ privileġġ għandha titressaq bħala mozzjoni.

	
	

	Sfond
	Ir‑ruling tat‑12 ta’ Ottubru ġie kkwotat għaliex l‑Onor. Galea għamel żewġ interventi: fl‑ewwel intervent ma semmiex li kien qiegħed iressaq ksur ta’ privileġġ iżda talab lis‑Sedja tinvestiga u tara x’tista’ tagħmel. Sussegwentement, wara intervent ta’ Membru tal‑Oppożizzjoni, intervjena l‑Onor. C. L. Spiteri, Whip tal‑Gvern u talab lill Onor. Galea jiddikjara jekk kienx qed iqajjem ksur ta’ privileġġ. L‑Onor. Galea wieġeb fl‑affermattiv.

	
	

	Deċiżjoni
	Nirreferi għall‑każ imressaq mill‑Onor. Mario Galea fis‑seduta numru 164 tal‑14 ta’ Lulju 1993 rigward artiklu li ġie ppubblikat fl‑ewwel faċċata tal‑Orizzont tal‑14 ta’ Lulju 1993.

Wara li eżaminat bir‑reqqa dak li qal l‑Onor. Membru fl‑ewwel intervent tiegħu malli ressaq l‑ilment, u wara li kkunsidrat il‑kriterji stabbiliti f’rulings preċedenti, partikolarment dawk mogħtija fis‑17 ta’ Jannar 1989, l‑20 ta’ Novembru 1991 u b’mod speċjali dak tat‑12 ta’ Ottubru 1992, is‑Sedja tiddikjara li l‑mozzjoni taħt l‑Ordni Permanenti 35 ma tistax titressaq.



